Nafarroako Parlamentuko Mahaiak, 2009ko maiatzaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita adierazpen askatasuna errespeta dadin, arlo guztietan errespetatu ere, EITB Nafarroan ikusi ahal izateko hitzarmena taxutu eta zehaztean.

2. Nafarroako Parlamentuko Aldizkari Ofizialean argitara dadin agintzea.

3. Mozioa Erakundeekiko Harremanetarako eta Gobernuko Eledunaren Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko maiatzaren 18an

Lehendakaria: Elena Torres Miranda

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Batzordean eztabaidatu eta bozkatzeko:

Zioen azalpena

Urte asko dira EITB Nafarroan emititzen hasi zenetik eta erabat onartuta dago. Seinale analogikoa laster itzaliko denez, beharrezkoa da baliabide teknikoak egokitzea emititzen jarrai dezan. Horretaz gain, EITB hartzea normalizatzeko, beharrezkoa da Euskal Autonomia Erkidegoko erakundeek eta Nafarroako Foru Komunitatekoek hitzarmen bat sinatzea, herritarrek kalitatezko baldintzetan ikus dezaten EITB.

Hala ere, hitzarmen hori sinatu beharko lukeen gaur egungo Nafarroako Gobernuko zenbait arduradunen adierazpenak entzun ditugu, defendatuz hitzarmena sinatzeko baldintza gisa ezarri behar dela EITBren edukien, irudien eta ikurren aldaketa. Hori erabat bidegabea iruditzen zaigu; izan ere, adierazpen askatasunaren aurkakoa da eta Nafarroako Gobernuaren jarrera beste garai batzuetako zentsuratik oso hurbilekoa da.

Hori dela-eta, parlamentu-talde honek ondoko erabaki proposamena aurkeztu du:

Nafarroako Parlamentuak Nafarroako Gobernua premiatzen du adierazpen askatasuna errespeta dadin, arlo guztietan errespetatu ere, bai eta irudiei, ikurrei eta kartografiari dagokienez ere, EITB Nafarroan ikusi ahal izateko hitzarmena taxutu eta zehaztean.

Iruñean, 2009ko maiatzaren 12an

Foru parlamentariak: Maiorga Ramírez Erro eta Patxi Zabaleta Zabaleta

